
ОАК Рўйхати 
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 

Телеграм канал: 

https://t.me/scienceproblems_uz  

mailto:scienceproblems.uz@gmail.com
https://t.me/scienceproblems_uz

Kirish. Tilshunos olimlar bir umumiy mavzu va shakliy jihatdan bogʻliq boʻlgan matnni 

oʻrganishni, avvalo, uni tashkil etuvchi gaplarning oʻzaro bogʻlanishini tadqiq etishdan 

boshladilar. Olimlar matnda gapdan koʻra kattaroq boʻlgan sintaktik butunlik mavjudligini qayd 

etish barobarida ushbu butunlikni atashda ham turli terminlardan foydalanganlar. Natijada, 

atamalar xilma-xilligi yuzaga kelgan: murakkab sintaktik butunlik (MSB), superfrazaviy birlik, 

prozaik band, paragraf, abzas, blok va boshqalar. Oʻzbek tilshunosligida murakkab sintaktik 

butunlik yaxshi oʻrganilmaganligi sababli, murakkab sintaktik butunlikning muhim 

xususiyatlarini, tuzilishining oʻziga xosligini, murakkab sintaktik butunlik tarkibidagi aloqa 

vositalarining turlarini batafsilroq bayon qilish ehtiyoji saqlanib qolgan. 

Adabiyotlar sharhi. Gapdan kattaroq boʻlgan matn birligi masalasi birinchilardan boʻlib 

A. Peshkovskiy tomonidan oʻrganilgan [1]. Biroq u mazkur birlikni nomlovchi aniq bir atama 

yoʻqligini taʼkidlab, ushbu birlikni “abzas” atamasi bilan belgilaydi. Ayrim olimlar esa paragrafni 

matn birligi sifatida tan olishadi [2]. Ammo, bizning fikrimizcha, abzas va superfrazaviy birlik 

yoki murakkab sintaktik butunlik turli darajadagi birliklardir.  

Abzas atamasi, asosan, ikki oʻrinda qoʻllaniladi: 

1. Abzas — bosma yoki yozma matnda xatning birinchi qatoridan (yoki satr boshidan) 

joy tashlab boshlash. Adabiyotda abzas matnning satr boshidan boshlanib, keyingi satr 

boshigacha davom etadigan qismi [3]. 

2. Odatda, superfrazaviy birlik yoki uning qismini oʻz ichiga olgan, oddiy yoki qoʻshma 

gaplardan iborat boʻlgan birlikning yozilgan yoki bosilgan matndan koʻchirib olingan qismi [4]. 

“Abzas, — deb yozadi L.M. Loseva, bu yozma nutqning alohida birligi emas, balki turli xil 

sintaktik birliklar tomonidan ifodalangan matnning bir qismidir (murakkab sintaktik butunlik, 

jumla yoki murakkab sintaktik butunliklarning birikmasi). Abzasning ajratilganligi, 

avvalambor, abzaslar orasidagi matn birligining birinchi jumlasiga urgʻu berilganligi sabablidir, 

bu jumlani xatboshi deb hisoblash mumkin”[5]. U abzaslarni ajratib koʻrsatishning asosiy 

qoidalarini sanab oʻtdi. Shunday qilib, uning fikriga koʻra, matnlarni abzaslarga ajratishda 

quyidagilarga amal qilinadi: 

1. Bir shaxs yoki predmet haqida maʼlumot beruvchi oʻzaro mazmuniy bogʻliq boʻlgan 

gaplar. Ularning shakliy belgisi bir xil otlarning matnning turli joylarida takror qoʻllanishidir.  

2. Avvalgi abzasda aytilmagan yangi maʼlumotlarni oʻz ichiga olgan gaplar. Bunday 

jumlalarda, odatda, oldingi abzasda ishlatilmagan soʻzlar va iboralar qoʻllaniladi. 

3. Xuddi shu shaxs (lar) toʻgʻrisida va uzoqroq aloqa orqali bogʻlangan takroriy 

maʼlumotlarni oʻz ichiga olgan gaplar. Ularning shakliy xususiyati nominativ holatda bir xil 

otlarni matnning turli qismlarida takrorlashidir. 

4. Oldingi abzasdagi soʻnggi egaga tegishli boʻlmagan kishilik, koʻrsatish va boshqa 

olmoshlar bilan boshlanadigan gaplar. 

5. Maʼnosiga koʻra oldingi abzasga aloqador boʻlmagan gaplar 

N.A. Turmacheva superfrazaviy birlik va abzaslarning mohiyatini oʻrganib chiqdi va 

matnni qismlarga ajratishning bu ikki usulini taqqoslab, 1970 yilda shunday yozgan edi: “... 

Superfrazaviy birlik, semantik va grammatik birlashma boʻlib, u semantik-sintaktik 

kategoriyadir …”, “ajratilgan abzas esa kompozitsion va ekspressiv-stilistik vazifalarga koʻra, 

stilistik kategoriya, aniqrogʻi, stilistik-semantik kategoriyadir”[6]. Bu fikr, nazarimizda, masala 

mohiyatini aniqroq ifodalaydi. 

Matn sintaksisi bilan shugʻullangan koʻpchilik olimlar qatori, biz ham matnning asosiy 

birligi murakkab sintaktik yaxlitlik ekanligini eʼtirof etamiz. 

Tilshunoslar murakkab sintaktik butunlikni belgilash uchun bir qator atamalarni 

qoʻllaydilar. Ular orasida murakkab sintaktik butunlik (A. Peshkovskiy), sintaktik kompleks (A. 

Ovsyanikova), superfrazaviy birlik (O. Axmanova), matn tarkibiy qismi (I. Figurovskiy) va 

boshqalarni aytib oʻtish mumkin. Bizning fikrimizcha, murakkab sintaktik butunlik atamasi 

ushbu lingvistik hodisaning mohiyatini toʻliq aks ettiradi. 

Tadqiqotchilar murakkab sintaktik butunlikni toʻrt yoʻnalishda oʻrganadilar: 

1) matn mazmuniga koʻra; 

2) matnning qoʻllanishiga koʻra; 

3) matnning qurilishiga koʻra; 

4) matnning bajargan vazifasiga koʻra. 

Baʼzi bir olimlar murakkab sintaktik butunlikni mazmun nuqtai nazardan koʻrib chiqib, 

matnning izchilligini mantiqiy muvofiqligi bilan tenglashtiradilar. Bunday tenglashtirishni 

toʻgʻri deb boʻlmaydi. 

Ammo, maʼlumki, “matnning mantiqiy uygʻunligi umumiy matnning uygʻunligi bilan bir 

xil emas, chunki matn mantiqiy jihatdan qarama-qarshiliklarni, nomuvofiqliklarni, uzilishlarni 

va boshqalarni oʻzida ifodalashi mumkin, bu mantiqiy birlik uchun noqonuniydir.”[7] 

Matn pragmatika nuqtai nazaridan eng kam oʻrganilgan sohalardan biridir. I. 

Galperinning soʻzlariga koʻra, bu borada murakkab sintaktik butunlikni oʻrganish, matn 

qismlarining ketma-ketligini aniqlash, yaʼni matnlarning yuzaga kelish mexanizmini aniqlash 

juda muhimdir. 

Matnlarni amaliy nuqtai nazaridan oʻrganishda ancha yutuqlarga erishilgan. Bunda 

tahlil qilishning ikki yoʻnalishi ajralib turadi: 

1) mustaqil gaplarni murakkab birliklarga birlashtirish usullarini oʻrganish orqali 

jumladan kattaroq birliklarni ajratish va oʻrganish; 

2) matn qismlarini bogʻlovchi vositalarni oʻrganish. 

Mustaqil gaplarni oʻzidan kattaroq boʻlgan birliklarga birlashtirish usullarini 

oʻrganishga G.Ya. Solganik asarlarini misol qilib keltirish mumkin [8]. Muallif gaplarning 

birlashish usullarini oʻrganar ekan, gaplardan kattaroq boʻlgan birliklarni murakkab sintaktik 

butunlik yoki “nasriy bandlar” kabi tasniflaydi. Mustaqil gaplar oʻrtasidagi aloqaning asosiy 

usuli, uning tarkibiy birliklari haqida gapirganda, G. Solganik murakkab sintaktik butunlikning 

ikkita tarkibiy turini ajratib koʻrsatadi: 

a) gaplar bir-biri bilan ketma-ket bogʻlanganda, mustaqil gaplar orasidagi zanjirli nasriy 

bandlar; 

b) gaplar mazmuni bir-biri bilan taqqoslanganda parallel ravishda bogʻlangan nasriy 

bandlar. 

Nasriy bandlarning tuzilishini aniqlashda ikkita usulni farqlash taklif etiladi: 

a) bandning ichki tarkibiy tuzilishini ochib beradigan va gaplarni birlashtirishning 

sintaktik vositalarini aniqlovchi sintaktik usul; 

b) bandning tashqi koʻrinishini, bandning chegarasini, tafakkur rivojlanishining 

xususiyatini, mavzularini belgilovchi kompozitsion-tematik usul. 



SCIENCEPROBLEMS.UZ-Ижтимоий-гуманитар фанларнинг долзарб муаммолари № 10 (3)-2023 

 

190 

Murakkab sintaktik butunlikning qanday amal qilishini oʻrganish masalasi 

koʻpchilikning eʼtiborini tortgan. Lekin matnni bu tarzda tahlil qilish, asosan, badiiy adabiyot 

tili va uslubi tadqiqidagina koʻzga tashlanadi. 

Murakkab sintaktik butunlik tarkibiy qismlarining oʻzaro bogʻliqligiga asoslanib, N.A. 

Turmacheva murakkab sintaktik butunlik tarkibidagi grammatik bogʻliqlikning beshta asosiy 

turini ajratib koʻrsatadi [9]: 

1) zanjirli bogʻlanish; 

2) parallel bogʻlanish; 

3) safli bogʻlanish; 

4) bogʻlovchilar orqali bogʻlanish; 

5) vaziyatli bogʻlanish. 

Turli xil murakkab sintaktik butunlikning mavjudligi ikkita asosiy omil bilan belgilanadi: 

biri, murakkab sintaktik butunlikni tashkil etadigan gaplarning turlari va ikkinchisi, ular 

oʻrtasidagi munosabatlarning xususiyatlari. Bu ikki omil funksional uslubga, matn turiga va 

muallifning individual uslubiga bogʻliq. 

Matnning asosiy tarkibiy qismi, birligi boʻlgan murakkab sintaktik butunlikni ajratish 

har doim ham oson kechavermaydi. Baʼzi hollarda, u abzasga toʻgʻri kelsa, boshqa hollarda, bitta 

abzas osongina bir nechta murakkab sintaktik butunlarga boʻlinishi mumkin. Xabarning 

mazmuniga va ayniqsa, pragmatik munosabatga qarab, murakkab sintaktik butunlik va abzas 

chegaralari, koʻpincha, bir-biriga mos keladi. Shunga qaramay, murakkab sintaktik butunlikni 

matnning tarkibiy qismi, gapni esa murakkab sintaktik butunning tarkibiy qismi sifatida 

baholash lozim. 

L.M.Loseva murakkab sintaktik butunlikning quyidagi xarakterli xususiyatlarini ajratib 

koʻrsatadi: 

1. Murakkab sintaktik butunlik (MSB) matn tarkibidagi eng katta sintaktik birlikdir. 

2. Murakkab sintaktik butunlik — bu mavzu jihatidan, shuningdek leksik, grammatik va 

ohang jihatdan birlashtirilgan mustaqil gaplar guruhidir. 

3. Murakkab sintaktik butunlik tasvirlanayotgan hodisaning biron-bir tomonini qamrab 

oladi. 

4. Murakkab sintaktik butunlik tarkibidagi jumlalar orasidagi aloqa bevosita yoki 

bilvosita boʻlishi mumkin. Sanab oʻtilgan xususiyatlar asosida u umumiy tarzda murakkab 

sintaktik butunlikka taʼrif beradi. “Murakkab sintaktik butunlik, — deb yozadi u, bu matndagi 

eng kengaytirilgan sintaktik birlikdir, bu tasvirlanayotgan mavzuning u yoki bu jihatlarini 

tavsiflovchi bir-biri bilan uzviy bogʻliq hamda oʻzaro aloqada boʻlgan gaplar guruhidir” [10]. 

G.Ya. Solganikning soʻzlariga koʻra, “nasriy band (bizning fikrimizcha, murakkab 

sintaktik butunlik — muallif tomonidan) — bu alohida gaplar bilan taqqoslaganda, fikrning 

yanada toʻliq rivojlanishini ifodalovchi maʼno va sintaktik jihatdan bir-biri bilan chambarchas 

bogʻliq boʻlgan jumlalar guruhidir” [11]. 

K.N.Veliyev (Boku) quyidagilarni murakkab sintaktik butunlikning belgilari deb 

koʻrsatadi: 

1) mazmun, maʼno yaxlitligining(aniqlik) birligi;  

2) qismlarning oʻzaro bogʻliqligida namoyon boʻladigan aloqa usullari;  

3) tarkibiy tutashganlik;  

4) murakkab gaplar bilan taqqoslaganda aloqa usullarining chuqurligi, koʻp qirraliligi;  

5) matn tarkibidagi grammatik va leksik birliklarning nisbiy mustaqilligi;  

6) kalit soʻzlar, jumlalar mavjudligi, ularni olmosh, shuningdek, sinonimlar bilan 

almashtirish imkoniyatining mavjudligi [12]. 

Tahlil va natijalar. Murakkab sintaktik butunlikning belgilari butun matn yoki matndan 

olingan muayyan parcha doirasida aniqroq namoyon boʻladi.  

Misollarga murojaat qilaylik: Duoibad qilmoq, yaʼni bandaga Allohdan yomonlik tilamoq 

musulmon farzandiga xos emas. Baʼzan qargʻishlarni eshitib qolamiz: banda koʻzlarining koʻr yoki 

oyoq qoʻllarining shol boʻlib qolishi soʻraladi Allohdan. Bu kabi qargʻishlarda ikki xil nodonlik 

mavjud: agar banda aybdor boʻlsa unga qanday jazo berishni Yaratganning oʻzi biladi. Jazo turi 

banda tomonidan belgilanmaydi. Faraz qilaylik-ki, qargʻish tegib, oʻsha odam koʻr boʻldi. Xoʻsh, 

bundan duoibad qilgan odamga biron naf bormi? Faqat koʻngil quvonchi bor. Bu koʻngil 

quvonchining egasi esa iblisdir. 

Baʼzilar oʻzlari yomon deb faraz qiluvchi kishilarning oʻlimini ham istaydilar. Avvalo, oʻlim 

duo bilan boʻlmaydi. Bu taqdir yozugʻidir. Xoʻsh, oʻsha odam dunyoni tark etsa duoibad 

qilgʻuvchining hayoti chiroyliroq boʻlib qoladimi?  

Yomon niyatli duodan koʻra xayrli – yaxshi duo qilmoqlik odam farzandi uchun foydaliroq 

emasmi? Yomon deb oʻylaganimiz odamga Alloh insof, hidoyat soʻrasak-da duolarimiz ijobat 

boʻlib u kishi yaxshilik yoʻliga oʻtsa, faqat bizga emas, jamiyatga foyda-ku! 

Duoibad uchun savob yoʻq. Alloh yaratgan bandalarining bir-birlariga yaxshilik qilishini 

istaydi va shu maqsaddagi xayrli duolar ajr beradi. Yaxshi mukofotdan yuz oʻgirish nodonlikdir. 

Bu masalada yana bir mulohazam bor: kimningdir koʻr yoki shol boʻlishini yoki tezroq 

oʻlishini istovchi bandaning dili qanday ekan? Kir va qora emasmikin? U holda boshqa bir dili qora 

uni duoibad qilib oʻtirmaganmikin?[13] 

Tahlil qilinayotgan parcha beshta murakkab sintaktik butunlikni oʻz ichiga oladi. 

Ularning har biri oʻz mikro mavzusiga ega. Birinchi murakkab sintaktik butunlik duoibad 

qilmoq haqida, ikkinchisi — birovga oʻlim istamoq haqida hikoya qiladi, uchinchisi — yaxshi 

duo qilmoqlik haqidadir. Yuqoridagi uchta murakkab sintaktik butunlik toʻrtinchi — duobibad 

uchun savobning yoʻqligi va beshinchi — dili qoralik haqidagi mavzuga oʻtish vositasi boʻlib 

xizmat qiladi. Hamda ushbu mikro matnlar oʻziga xos yaxlitlik kasb etadi. 

Har bir murakkab sintaktik butunlik — bu ibtido va intihosiga ega boʻlgan kichik bir 

hikoya kabi taassurot qoldiradi. 

Shunday qilib, murakkab sintaktik butunliklar oʻrtasidagi chegaralarni belgilashda 

jumlalarning mazmuniy va shakliy (leksik va grammatik) xususiyatlari hisobga olinadi. Ohang, 

shuningdek, oldingi jumlaning keyingisiga mazmun jihatdan tobeligi, bitta murakkab sintaktik 

butunlikni boshqasidan ajratishga yordam beradi.  

Agar mazmuniy tobelik boʻlmasa, unda mikromavzu tugaydi, u holda yangi murakkab 

sintaktik butunlik boshlanadi, shu bilan birga murakkab sintaktik butunlikni shakllantirgan 

gaplar bilan keyingi MSB jumlalari oʻrtasida parallel bogʻliqlik mavjud boʻlgan hollar bundan 

mustasno, albatta. 

Boshqa misolni olaylik. 

Bir vaqtlar Zarafshon bogʻida bogʻbon boʻlgan Muborizxon (avvalgi Аfzalbek) Аkbar va 

Pirmuhammadning gaplarini Bayramxonga yetkazib yurib uning yaqin odamiga aylangan edi.  

Biroq Bayramxon yengilib, Аkbarga eng yaqin odam — Аdhamxon va uning onasi Mohim 

enaga oʻlib qolganini koʻrgan Muborizxon, hamon Bayramxonning xizmatida yurgan boʻlsa ham, 

endi uning ichki sirlarini Аdhamxonga yetkazib turdi va uning sodiq xufiyasiga aylandi.  

Аdhamxon kelajakda Bayramxon kabi vakili saltanat boʻlish orzusida edi. Buning uchun 

avval Bayramxonni, undan soʻng Munimxonni yoʻq qilish fikriga tushgan. Muborizxon shu 

rejalarni amalga oshirishda unga astoydil xizmat qilsa Аdhamxon uni haligacha ushalmay 

kelayotgan orzulariga yetkazishi, katta amal va mulk inʼom etishi mumkin.  

Muborizxon Bayramxonning eng ishonchli xizmatkorlari qatorida safarga birga chiqdi. 

Аdhamxon unga Аhmadoboddan naridagi Patan shahrining kutvali Musaxon Pulodiy bilan 

yashirin aloqa bogʻlashni buyurdi. Patan Gujarat podshosiga qarar, bu yerda Аkbarning hukmi 

oʻtmas edi. Аdhamning oshnasi Musaxon esa Аgrada Bayramxon bilan chiqisholmay, 

poraxoʻrlikda ayblanib, toʻrt yil burun Patanga ketib qolgan, ammo Аdhamxon bilan haligacha 

maktub yozishib turar edi. Endi Аdhamxon bilan Pirmuhammad atka Bayramxonni Patanda 

oʻldirish rejasini shu Musaxon bilan til biriktirib tuzdilar. Muborizxon ikki orada maxfiy vositachi 

vazifasini oʻtadi [14]. 

Ushbu parcha 4 murakkab sintaktik butunlikni oʻz ichiga oladi. Murakkab sintaktik 

butunliklarni ajratishda biz jumlalarning mazmuniy va shakliy xususiyatlariga tayanib ish 

koʻrdik. Murakkab sintaktik butunlikning chegaralari aksariyat hollarda matnning birinchi gapi 

mazmunida va sintaktik tuzilishida belgilab beriladi.  

Xulosa. Turli sohalarda olib borilayotgan islohotlar tilshunoslik sohasida aks ettirilgan 

boʻlib, kompyuter tilshunosligi va ijtimoiy tilshunoslik kabi yangi kichik fanlarning paydo 

boʻlishi misol boʻla oladi. Matn tilshunosligi madaniyat, til va adabiyot haqidagi tushunchamizni 

boyitib kelayotgan ana shunday rivojlanayotgan sohalardan biridir. Ushbu maqolada hozirgi 

oʻzbek tilidagi murakkab sintaktik butunlikka eʼtibor qaratilayotganda biz oʻzbek sintaksisining 

kengroq ijtimoiy-madaniy oʻzgarishlarga mos ravishda rivojlanib borayotganini koʻramiz. Bu 

nafaqat oʻzbek tilining faolligidan dalolat beradi, balki jamiyatdagi oʻzgarishlar va til taraqqiyoti 

oʻrtasidagi hayotiy bogʻliqlikni ham mustahkamlaydi. Ushbu murakkab oʻzaro taʼsirni 

chuqurroq tushunish uchun ushbu sohadagi davomli tadqiqotlar juda muhimdir. 

